
135,1 vera fides .
135,2 ich versage deme tiuvele . allen
135,3 sînen werken . und allen sînen
135,4 geziereden . unde verjihe dir
135,5 truhtîn got allemehtige schalclîcher
135,6 gehôrsame . nâch diu sô dû
135,7 mich gewerdest wîsen . durch die
135,8 dîne allemehtigen genâde . ich
135,9 geloube vaste truhtîn got allemehtige .
135,10 nû hilf aber dû vile
135,11 genædiger hêrre . al mîn ungeloube .
135,12 ich geloube in der allîchen kristenlîchen
135,13 geloube . daz der allemehtige
135,14 vater unde der sîn einborene
135,15 sun . unde der von in zwein
135,16 vram varente heiligeste geist ein
135,17 wârer lebente truhtîn got ist . an
135,18 der heiligen drînemmede . geloube
135,19 ich und êren . unde jihe vaste eine
135,20 gotelîchen ebenselpêwigen . eine ebenselpwesende .
135,21 und an der einen
135,22 gotelîchen ebenselpêwigen einselpwesende
135,23 geloube ich . und êren .
135,24 unde jihe vaste mit ungescheidener
135,25 ebenselpgelîche . die vile heiligen
135,26 drînemmede . ich geloube die heiligen
135,27 drîbenemmede an deme ungescheidenen
135,28 einwesende an einandere
135,29 unverwechsellîche . unde unzesamenegemischelîche .
135,30 ich geloube

136,1 eine gotheit ebengelîche guotlîche .
136,2 ebenêwige magenkraft . eine
136,3 vürestwesende natûre . ungescheidene
136,4 werkunge . ein almehtige .
136,5 eine ebenêwicheit des vateres . unde
136,6 des sunes . unde des heiligesten
136,7 geistes . den einen wâren truhtîn

136,8 got allemehtigen geloube ich vore
136,9 allen werltzîten dochie wesenten .
136,10 unde geloube in âne êwe iemer âne
136,11 ende wesenten . den got geloube
136,12 ich unerrachlîchen . unmezmichelen .
136,13 ebenselpgagenwertigen . unentigen .
136,14 alanclîchen allen in aller
136,15 stete gelîch . âne aller stete bevangenheit .
136,16 ebenselpwesenden . den got
136,17 einen allemehtigen geloube ich schepfære
136,18 himeles und erde und alles des
136,19 dâr ist âne sîn selbes .
136,20 ich geloube daz der gotes sun .
136,21 durch den dâr al getân ist swaz
136,22 geschaffenes ist unde der dochie
136,23 ebenêwiclîche vone sîneme heiligen
136,24 vater geboren was . unde der
136,25 vone ime einen wâren gote . dochie
136,26 wâre got was . unde der vone ime
136,27 einen wâren liehte daz ebenwesende
136,28 wâre lieht was . daz er
136,29 vone himele here nider an erde
136,30 quam . unde vone deme tougenen
136,31 werke des heiligesten geistes
136,32 vone dere kiuschesten megede sancta
136,33 Maria . an sich genam wâre
136,34 unsünthafte alle mennischlîche natûre .
136,35 unde geloube daz diu sîn
136,36 gotelîche natûre geînsamenet wart
136,37 der mennischlîchen in der magetlîchen
136,38 wambe . und daz die zwô
136,39 natûre an ime sint . an einandere

137,1 unzesamenevermischte . sô geloube
137,2 ich daz des gotes sunes swanger
137,3 wart diu sîn kiuscheste muoter
137,4 maget êwige sancta Maria . und
137,5 daz er âne aller sweredene wê .
137,6 von ire mennischlîche geboren wart .
137,7 ire ie wesente einer unverwarten
137,8 êwigen megede . beidiu sament
137,9 durnehte got . unde durnehte
137,10 mennische . unde geloube daz er
137,11 an den zwein naturis ist an einer
137,12 der benemmede . diu dâr ist einer
137,13 Christus . ich geloube daz der
137,14 haltente Christus an dirre werlte
137,15 lebete als ein ander mennische . az .

137,16 tranc . slief . hungerete . durste .
137,17 döuwete . weinete . switzte . unde arbeitennes
137,18 muodete . und er nie
137,19 ne gesündete .
137,20 ich geloube daz er getoufet
137,21 wart . dô er drîzic jâr alt was . in
137,22 Jordâne vone sanctô Johanne .
137,23 und er sâr ze stunt in deme einoete
137,24 gevastete unezzende sament vierzic
137,25 tage . unde nahte . und er dâ
137,26 bekoret wart . vone deme unreinesten
137,27 geiste . unde daz er ime
137,28 dô erwelete zwelif jungeren . unde
137,29 andere manige die er vore ime
137,30 sande den liut toufente unde predigente
137,31 in aller stete gelîche dar
137,32 er selbe komente was .
137,33 ich geloube diu unzalehaften sîniu
137,34 zeichen . unde wunderkrefte . joch
137,35 lêre alsô die vier êwangeliste

138,1 zelent . die er nâch deme sîn selbes
138,2 toufe in drîn jâren unde in zwein
138,3 min ahtzic tagen hier in erde geworhte .
138,5 ich geloube daz er vone Judâ
138,6 sîneme jungeren verrâten wart .
138,7 vone den juden gevangen wart .
138,8 gebunden wart . gespûwen wart . gehalsslaget
138,9 wart . bevillet wart . an
138,10 des kriuzes galgen genegelet wart .
138,11 und er an dere martere erstarp .
138,13 ich geloube daz diu sîn heiligeste
138,14 sêle dô vone deme lîchamen
138,15 ze helle nider vuor mit der sîner
138,16 gotelîchen krefte . daz er dannen
138,17 lôste alle sîne erweleten .
138,18 ich geloube daz er alsô tôter in
138,19 sîne sîten gewundet wart .
138,20 unde sament dâ ûz vlôz
138,21 bluot unde wazzer . ich geloube
138,22 daz sîn lîchame abe deme kriuze
138,23 genomen wart . und er begraben
138,24 wart . unde an deme dritten tage
138,25 diu sîn heiligeste sêle ze deme
138,26 lîchamen widere quam . und er
138,27 dô erstuont vone deme tôde .
138,28 mit sîn selbes krefte . und er
138,29 sînen jungeren wîben unde

138,30 mannen erschein und er in geougte
138,31 und in manige wîs bewarte die
138,32 wârheit sîner urstendede .
138,35 ich geloube daz er vone deme
138,36 tage sîner urstendede an deme
138,37 vierzigesten tage ze himele vuor
138,38 sînen jungeren ane sehenten
138,39 und er dô saz ze der zeswen sînes
138,40 vateres . gotes allemehtigen unde

139,1 daz er rîcheset in der guotlîche
139,2 der sîner vaterlîchen êwigen ebenmagenkrefte .
139,3 ich geloube daz
139,4 er noch dannen künftic ist in
139,5 deme jungesten tage ze erteilenne
139,6 lebente unde tôte . übele unde
139,7 guote . reht urteiledære nâch ire
139,8 gewurhten .
139,9 ich geloube heilige . einen .
139,10 allîchen botelîchen kristenheit .
139,11 unde gemeinsame aller gotes heiligen
139,12 unde jihe eine toufe in den
139,13 antlâz aller slahte sünden . ich
139,14 geloube die allîchen wâren urstentede
139,15 mennischînes künnes in deme
139,16 jungesten tage . unde geloube
139,17 denne daz rehteste gotes urteile .
139,18 ich geloube daz denne aller
139,19 mennischen gelîch vüre sich selben gote
139,20 rede geben sol swie sô er gelebet
139,21 habe wole alder übele . unde
139,22 daz ime dâr nâch gelônet werde .
139,23 hêrre got allemehtige ich geloube
139,24 an durnehter bekêrede . und
139,25 an stæter rehter riuwe und an der
139,26 wâren bigihte aller slahte . sünden
139,27 joch meintæten . vollen gewissen
139,28 joch wâren dînen antlâz .
139,29 nâch deme geheizenen vesten gedinge .
139,30 der unsich gehalten tüeje
139,31 der allemehtigen genâde . ich
139,32 geloube obe mennischen gelîch nâch
139,33 wârer sîner bigihte die sünde noch
139,34 die meintât vürder ne geaveret . noch
139,35 er andere meintât vürder ne gewürket

140,1 ob er rehte riuwente .
140,2 unde stætelîche büezente sôsô

140,3 ime vone gote denne geboten
140,4 wirdet . und er sô lebente disen
140,5 gagenwertigen lîp volle verendet .
140,6 daz ime dechein sîn übeltât an
140,7 deme jungesten tage dâ gewizzen
140,8 ne wirdet . alsame geloube ich daz
140,9 alle mennischen . an den die meintâtlîchen
140,10 sünde joch die houbethaften
140,11 âkuste vollegerîchesent
140,12 unde vollewonent . unde sie an ire
140,13 nôtdieneste unbekêrte joch unwærlîche
140,14 riuwente disen lîp volleverendent .
140,15 daz die vone rehteme
140,16 gotes urteilede denne vervluochte
140,17 varent mit deme tiuvele joch mit
140,18 allen den unreinen geisten in daz
140,19 êwige viur der helle . ich geloube
140,20 daz alle rehtgeloubige unde rehte
140,21 lebente mennischen unde alle die
140,22 dâr durnehtlîche von unrehte ze
140,23 rehte sich bekêrent unde die dâr
140,24 rehte riuwente disen gagenwertigen
140,25 lîp volleverendent daz die gesegenete
140,26 aber denne ze deme êwigen
140,27 himelrîche varent . ich
140,28 geloube alle die wârheit des heiligen
140,29 êwangeljen . unde aller der
140,30 heiligen schrifte . und allez daz dâr
140,31 hoeret ze rehter geloube daz geloube
140,32 ich vaste nâch den gotes genâden .
140,33 unde al daz wider ist der rehten
140,34 geloube daz lougenen ich noch
140,35 daz ne geloube ich . sus geloube ich
140,36 truhtîn got allemehtige . aber hilf
140,37 dû vile genædige hêrre al mîn ungeloube

141,1 pvra confessio .
141,2 nû ne habe ich vile süntige
141,3 mennische leider mir neheine wîs
141,4 rehte kristenlîche in guoteme
141,5 lebenne die heiligen geloube sô
141,6 geweret noch behalten . unde habe
141,7 al mit den werken leider mir
141,8 verlöugenet . swes ich verjehen habe
141,9 mit der geloube worten . nû
141,10 wande ich vaste geloube an wârer
141,11 bigihte . unde wande ich getrûwen
141,12 in wârer riuwe nâch dîner genâden

141,13 miltede wâren dînen antlâz . nû
141,14 vliuhe ich abetrünne der heiligen
141,15 geloube unde aller rehter werkunge
141,16 ze deme vile milten barme
141,17 der dîner allemehtigen erbarmede .
141,18 unde bitte vone herzen daz dû
141,19 genâdene vater . unde dû got
141,20 alles trôstes mir süntigesteme
141,21 unde meintætigesteme über alle
141,22 meintæten nû gewerdest gelâzen
141,23 durch die dîne allemehtigen erbarmede
141,24 unde genâde stæte bekêrede .
141,25 wâre bigihte . unde aller
141,26 mîner sünden durnehte riuwe .
141,27 unde wande dû vile genædige
141,28 gewisse genædic bist unde wande
141,29 dû allen den geantlâzest .
141,30 in allen ire schulden sweliche rehte
141,31 riuwige genædic sint unde geantlâzent
141,32 ire schuldigen unde obe
141,33 sie ouch gerihte unde suone

142,1 bietent sô si ez verrest gemügen .
142,2 wider die ouch sie schuldic sint .
142,3 vone diu belâze ich vone herzen
142,4 in daz selbe gedinge nâch diu
142,5 sô dû got allemehtige mir
142,6 verrest gelâst allen mînen schuldigen
142,7 unde wile gerne minne unde
142,8 holtschaft gewinnen obe ich ez
142,9 hêrre gemac unde schol umbe alle
142,10 wider die ich sie leider mir verworht
142,11 habe . unde vone diu bejihe
142,12 ich nû dir got allemehtige . unde
142,13 dir aller genâdene vater nâch
142,14 allen mînen künsten . nâch diu
142,15 sô dû werdest ermanen mîn
142,16 gehügede dir und allen dînen
142,17 trûten aller mîner schuldene .
142,18 ich habe leider verbrochen joch
142,19 versûmet alliu dîniu gebot joch dîne
142,20 êwe . in sünthaften willen
142,21 gelüsten gegireden . gewizzeden .
142,22 gevolgeden . gevrümeden . in ræten .
142,23 gedanken . worten joch werken .
142,24 ich bin leider schuldic in allem
142,25 übermuote . in allem michelhoehe .
142,26 in allem âkuste in magenkrefte

142,27 vreche . in adeles gelüste . in entwerdunge .
142,28 in versmæhede in
142,29 vermezzenheite . in unhulde . in
142,30 êrgirede . in geboten . in überwænede .
142,31 in gewaltes girede . in
142,32 urlouben . an überhêrsenne . in
142,33 unruoche . in vrabelde . in ungenôzsame .
142,34 in hôchvertige . in ungehôrsame .
142,35 an widerstrîtige . in
142,36 unriuwe . in hartmüetige . in ungerihte

143,1 in undienesthafte . in unmezzicheite .
143,2 in alleme überwillen .
143,3 in überspræche in übergevazzede .
143,4 in übergebærede . an deme vrevelen
143,5 übervange aller gotes êwe .
143,7 ich ne êrete noch ne gewirte mîne
143,8 vorderen . mîne meistere . mîniu
143,9 hêrtuom . heithafte liute . noch ne
143,10 was in getriuwe . noch nehein gotes
143,11 hûs den gotes lîchamen . sîn
143,12 heilic bluot . die heiligen toufe .
143,13 den geistlîchen krisemen . gotes
143,14 dienest . die heiligen lêre daz
143,15 hêre heilictuom . neheine gotes
143,16 wîhede . vastetage . vîretage . andere
143,17 hêre tultage . nehein heilic
143,18 dinc noch kristenlich . noch gotelich
143,19 habe ich sô geêret sôsô ich
143,20 mit rehte scholte .
143,21 ich bin schuldic in allen offensünden .
143,22 in aller gotes vermanede .
143,23 in maniger wirserunge mînes ebenkristenen .
143,24 und in aller undiemüete .
143,26 ich habe gesündet in üppiger
143,27 guotlîche . in ruome . in unrehter
143,28 anedæhte . in lôser überzierede .
143,29 in wâttiurede . in gemeitheite . an
143,30 gelîchesunge . in aller betrogene . in
143,31 aller lôsheite . in üppiger êhaltige .
143,32 in sunderêwe . in lobes girede . in
143,33 einstrîtige . in vürewitzgerne . in
143,34 niugerne . in zwîvelheite in ungewoneheite .
143,35 in zoubere . in goukele .
143,36 in heilsôde . in getrügede .
143,37 an deme verwâzenen merrsale . des
143,38 gotes rehtes . in alleme tiuvelheite .
143,39 an aller gotes verlougenede . und an

144,1 aller ungeloube . in tumbwillige .
144,2 in unrehter milte . an allem übervlîze .
144,3 in lobes slihtelunge . in
144,4 strîtlêre . in überarbeite unde in
144,5 allem üppicheite .
144,7 ich habe gesündet in nîde . in
144,8 urbunste . in hazze . in geværede .
144,9 in ellenunge . in aller bittericheite .
144,10 in übelwillicheite . an vermeldunge .
144,11 in meinrâte . in bespræchede . in
144,12 murmelôde in missewentige . in
144,13 arcwænede . in inzihtige . an bekorunge .
144,14 in aller untriuwe . in unküste .
144,15 in vermærede . in verrüegede .
144,16 in verleitede . in beswîchede . in
144,17 leitsamunge . in vîantscheften . in
144,18 aller slahte gemüejede . unde tarehafte .
144,19 in aller widerwarte . mînes
144,20 nâhesten . und in allen übeltæten .
144,22 ich bin schuldic in sünthafter
144,23 unvröuwede . in sêrmüetige . an vertriuwede .
144,24 in scharpfsitige . in unstætige .
144,25 in weichmüetige . in
144,26 blantine . in wêschreie . in wuoften .
144,27 in unrehter angeste . in trûricheite .
144,28 in klagesêre . und in alles leides
144,29 unmezze . unde missetrôste .
144,30 ich habe gesündet in trâcheite .
144,31 in sûmicheite . in senftegerne . in
144,32 irricheite . in unvernunstige . in
144,33 ungewizzede . in tumpheite . in
144,34 allem unrâte . in slaffigeme
144,35 muote . in aptrünnede . in müezicheite .
144,36 in üppickôse . in allem
144,37 bôsheite . in unêrhafte . in

145,1 unzîtige . in verslâfene . in senfteme
145,2 legere . in ungewareheite . in âgezzele .
145,3 in aller undurnehte . in ununderscheidunge .
145,4 an deme unvlîze
145,5 aller guottæte . und in aller
145,6 unvrumicheite . und daz ich mîne
145,7 fillôle ungelêret habe die heiligen
145,8 geloube .
145,9 ich habe gesündet in zorne . in
145,10 âbulgede . in tobemuote . in vrevele .
145,11 in ursinnicheite . in unredelîche . in

145,12 lastere . in gebâge . in hônkôse . in
145,13 gâhunge . in unwitzen . in unêre .
145,14 in rafsunge . in strîtes machunge .
145,15 in wîges gestürme . in vluochen .
145,16 in gevêhede . in lâgenne . in dröuwenne .
145,17 in râche . in allem ungedulte .
145,18 in alleme ungezumfte . an
145,19 bestümbelenne . in bliuwâten . in
145,20 manslahte . getæte joch willen . in
145,21 manigem mortôde . in vergifte . in
145,22 grimmicheite . in tierlîcher serpfe .
145,23 in ræze . in meineide . in aller
145,24 durchæhtunge . in ungevridesame . in
145,25 scheltunge . in gebrahte . in allem
145,26 ungezæme . in unstuomsame . in
145,27 allem unmammende . an ungemeinsame .
145,28 und in aller verlorenheite .
145,29 ich bin schuldic in schazgirede .
145,30 in rîchtuomes vreche . in apgotgeüebede .
145,31 in heidenschefte . in meinstâle .
145,32 in diubenen . in unrehteme
145,33 helenne in nôtnâme . in schâchtuome .
145,34 in brande . in roube . in
145,35 alleme hermesale . in wuochere .
145,36 in überkoufe . in archeite . an
145,37 verzadelenne . in betelenne . in

146,1 schantlîcheme gewinne . in unrehter
146,2 wale . in giricheite . in süntehaften
146,3 meiten . in sünthaften sorgen .
146,4 in sünthaften wunschen .
146,5 in betwungenheite . in pfragenunge .
146,6 in ungetriuweheite . in beschrenkede .
146,7 in überwortele . in
146,8 verdamnunge . in überteilede . an
146,9 erlogeneme urkünde . an urdanken .
146,10 in manicvalten lügenen . in
146,11 unrehter süntvalge . in muotverdenkede .
146,12 in aller unwârheite .
146,13 mîner antheize . mîner rehteinunge .
146,14 in der benunfte . daz ich
146,15 gelônet ne habe den ich schuldic
146,16 bin . in alleme unrehte . in sarpfem
146,17 antvange . in ungastlîche . in
146,18 unerbermede . in unwolewillige . in
146,19 unrehteme trise . in unrâwe . in
146,20 überarbeite . in unrehten wachen .
146,21 in ungemeinsame . an der versûmede

146,22 aller kristenlîcher êhalticheite .
146,23 unde gewoneheite mînes
146,24 zehenden . anderes gotes geldes
146,25 und opferes . gastuomes . elemuosenes .
146,26 gebetes . rehter wache .
146,27 vîre . gotes dienestes . aller gotes
146,28 banne . und aller woletæte unde minnen . unte des rehtes joch der helfe

der
146,29 ich schuldic bin allen mînen ebenkristenen .
146,30 ich bin schuldic in gîtige überezzenes übertrinkenes in ungevagede .
146,31 in ungenuhte . in unsûbericheite . in unmezzicheite . und an überwænede
146,32 aller wünnelüste . und aller der wolen des gelustigen joch des
146,33 girigen lîchamen . in wirtscheften . in vehelîcher satheite . in schantlîcher
146,34 spîunge der girigen übervülle . in aller slahte geilesunge unde wolelîbe .
146,35 und in werltwünne . und in aller slahte unrehter vröuwede . in huohe .
146,36 in spotte . in allen ungebæreden . in unzühte . in verkroenede . in

lügesagelen .
146,37 in lügespellen . in huorlieden . in allen schantsangen . in hônreden

147,1 manigen . in überspilen . in wünnespilen in tumpkôsen . in jagedes
147,2 lustsame . in aller werlt minne . unde mîn selbes . in gotes hazze . und an
147,3 sîner widerhoere . in allen mînen sinnen . an mîneme gesiune . an mîner
147,4 gehoerede . in mîneme stanke . in mîneme smacke . in mîner berüerede .
147,5 an der unbehaltene heiliger vasten . unde kiuscher mezhafte . unde bin
147,6 dâ mite schuldic aller werltlîche .
147,7 ich habe gesündet in aller slahte huore . an huorgelusten . joch in
147,8 huores gegireden . an aller getelôse . an aller ungehebede . an aller
147,9 unschemede . an êrloese . an huores gespensten . in huormachunge . in
147,10 huores gemeinede . in huores gewizzede . in huores unreinede . mit
147,11 mir selbeme . mit mannen joch mit wîben . in vehelîcheme huore . in
147,12 sippeme huore . in manigeme meinhuore . in allen huorminnen . joch
147,13 in huorgebæreden . an deme mortôde des unswangertuomes . und an
147,14 deme meinverlore joch an dere geirrede mîner gebürte . in misseboren
147,15 manigen an dere bewollenheitemânôtlîcher sühte . an unreinen untroumen

.
147,16 und an der geirrede rehtes gehîleiches . und in aller unreine .
147,17 und in unkiusche mit diu mennische in huorlîchen meinen in decheine wîs
147,18 sich selben bewellen mac .
147,19 ich ne habe behalten noch rehte geweret in gote noch an mîneme nâhesten
147,20 die rehten minne noch rehte vriuntschaft . noch reht gedinge .
147,21 rehte geloube . gotes vorhte . sîne gehôrsame . diemüete . undertâne .

rehte
147,22 gedult . sûbericheit . kiusche . wârheit . lop genædige . ebenbarmede .

rehte
147,23 baltspræche . vestmüete . mezhafte . triuwe . unstige . wolewillicheit .

miltede .
147,24 dere âkustene haz . dere tugendene minne . mammende . rehtgerne .
147,25 dancbærede . vüreburtsame . des lîbes mezvuore . die werltvermanede .

147,26 ungirede . suonevride . den gotes anden . rehte gebærede . rehte zuht .
147,27 rehte riuwe . rehte buoze . reht weinen . rehte bigihte . unde bekêrede
147,28 mîner unzalehaften sünden . rehte anedâht . rehte einvalte . geistlîche
147,29 mandunge . rehte vruotheit . guot gewitze . des rehtes huote . wîstuom .
147,30 sinnicheit . guote kunst . ordenhafte . den schuldigen hüge aller
147,31 gotes êwe . reht anetzede . reht vorebilede . rehte lêre . reht

underscheidunge .
147,32 rehten rât . lancmüete . reht gespræchede . reht geswîgede . reht vlîzige .
147,33 guotlistige . einmüetige . reht gerihte . reht urteilede . rehtes urbot .
147,34 rehten trôst . rehte durnehte . ich ne habe rehte behalten daz ambaht
147,35 noch den lîp dâr ich zuo genamet bin . noch reht êre . noch rein herze .
147,36 gehellesame . untarehafte . reht gewinnige . reht haben . reht teilen . daz
147,37 rehte dienest . reht meistertuom . reht urloup . rehten antlâz . rehte site .
147,38 rehte sorcsame . heilige bruoderschaft . mîn reht gesetzede . noch mîn

guot
147,39 bemeinede . neheine rehtwerkunge . noch nehein tugendhaft leben . noch
147,40 nehein gotes gebot . noch sîn êre . noch nehein kristenlich guottât . sôsô
147,41 ich mit rehte scholte .

148,1 nû ne mac ich noch ne kan mit herzen noch mit munde mich sô gerüegen
.

148,2 noch sô überteilen . noch dir truhtîn got allemehtige . sô verjehen . sô
148,3 verre sôsô ich schuldic bin . wande mîner sünden . unde mîner meintætene
148,4 der ist disiu werlt vol die sint leider über mez über alle tûsentzale .
148,5 über mennischen gedanc . über engelischen sin . dir eineme hêrre
148,6 sint si kunt . dû eine maht sie vergeben . dû . weist allez eine swaz an
148,7 mennischen ist .
148,8 nû ruofe ich vile genædige got mit alleme herzen ze dir daz dû
148,9 durch dîne güete . unde durch die dige der vrouwen sancte Marîen und
148,10 aller dîner trûte mir gestungede gelâzest daz ich inniclîche beweinen .
148,11 joch bewüefen . joch besiuften müge . unde mit den reinen trahenen nû
148,12 getoufen müge die unreinesten mîne gewizzede von allen mînen
148,13 sünden . unde von aller der bewollenheite der sêle joch des lîchamen .
148,14 unde gelâ mir dû vile genædige got daz ich rehte riuwente vone dir
148,15 entvâhe gewissen unde vollen den dînen tiuren antlâz unde den vürder
148,16 stæten willen des unsündennes unde die tiuren stâtmüete iemerrehtwerkes

.
148,17 unde alles guoten lebennes . âmên .

